http://www.berria.info/testua_ikusi.php?saila=plaza&data=2007-10-20&orria=042&kont=888
2007-10-20




968 hitz

«Guggenheim gabe ezin da ulertu gaur egungo gure museoen egitura» 

Miren Azkarate - Jaurlaritzako Kultura sailburua 

Bilboko museoak, hirian ez ezik, inguruan ere sortutako onurak azpimarratzen ditu kontseilariak, onura sozialak, ekonomikoak eta kulturalak 

Ainara Gorostitzu 

Erakunde publikoen diruekin eraikitako eta garatutako museoa izanik ere, Guggenheim Bilbao Museoaren erronkari heltzean jarritako helburuak ondo bete direla dio Miren Azkaratek, eta datu bat azpimarratzen du: egun duen autofinantzaketa maila %75ekoa dela. «Inork gutxik lortu du Europan, eta Euskal Herrian eta Espainiako Estatuan inork ez, gisa honetako autofinantzaketarik». 

Hamar urteen balorazioa eginez, zein izan da Guggenheimen arrakastarik handiena, eta zein hutsegiterik handiena? 

Eusko Jaurlaritzak eta Bizkaiko Foru Aldundiak, Guggenheim Bilbao Museoa batean biltzen ziren hiru xede betetzeko pentsatu genuen. Alde batetik, mundu mailako kultura eta arte erreferente gisa. Horrekin batera, Euskadiren irudia eta Euskadi bera munduan kokatu behar zuen elementu gisa, eta, bereziki, Bilbo, Bizkaia eta Euskadiren gizarte eta ekonomia eraberritze tresna gisa. Hiru xede horiek bere osotasunean bete dira eta museoa, eta Bilbo eta Euskadi bera, eredugarri bilakatu dira mundu osoan. Orain arteko emaitzak hor daude baina etorkizuna irabaztea dugu ondorengo erronka, eta horretan ez huts egitea dugu eginbeharra. 

Apustu ekonomiko eta turistiko gisa ondo atera da, ziurrenik, baina kultur arloan edo esparru artistikoan zer ekarpen egin dio Euskal Herriari? 
Izan ziur: apostu ekonomikoa gainditu da eta jendea erakartzea lortu da. Mundu osotik ia 8.500.000 lagun erakartzea Bilbora, hori bera dugu Euskal Herriko kulturari egindako onura eta ekarri handienetakoa, baina ez bakarra. Europako eta munduko arte museo handien artean kokatu dugu Guggenheim Bilbao Museoa. Eta ez gaitezen nahas, alor honetan turismoa aipatzen dugunean kultura xede duen turismoaz ari gara. Horrekin batera, kultura arloan eta esparru artistikoan museoa eragilea eta dinamizatzailea dugu, eta haren eragina nabarmena da kulturaren oso esparru zabaletan. 

Eta Euskal Herrian sortzen den artea zabaltzen lagundu du Guggenheimek? 
Museoan izan ditugu ikusgai Txillida, Oteiza, Cristina Iglesias, Koldobika Jauregi, Txomin Badiola, Juan Luis Moraza eta Jose Mari Lazkano, eta museoaren bilduman dugu Pello Irazuren obra. Txillidaren eraginari buruzko iaz burutu zen erakusketa edo zabaldu berri den Chacun a son goût erakusketa ere bai. Horrekin, agerian geratzen da goi mailako euskal arte garaikideak eta punta-puntako euskal artistek bere lekua dutela Museoan. Goi mailako euskal arte plastiko garaikidea munduko zirkuituan jartzea ere bada gure Museoaren zeregina. Jakinda beti ere, bere xede nagusia mundu mailako arte garaikidearen alorrean erreferentziazko museoa izatea dela, espezializazioa horretan baitu. 

Eusko Jaurlaritzako Kultura sailetik finantzatu zen, neurri handi batean, Guggenheim. Dirutza hori nola berreskuratu du Jaurlaritzak? Eta Kultura sailak? 

Guggenheim Bilbao Museoaren sorrera eta eraikuntza Eusko Jaurlaritzak eta Bizkaiko Foru Aldundiak erdibana finantzatu zuten, eta museoa eraikitzera zuzendutako hasierako inbertsio hura, Kursaal eta Euskalduna jauregiekin egin genuen legez, Eusko Jaurlaritzak eta Arabako, Bizkaiko eta Gipuzkoako Foru Aldundiek elkarrekin egindako Euskadi XXI azpiegitura planaren bitartez bideratu eta gauzatu genuen. Horrekin, esan nahi dizut, aipatutako azpiegitura horiek eraikitzeko dirua ez zela, inondik ere, Kultura sailaren edo Bizkaiko Kultura Departamentuaren aurrekontuetatik atera, nahiz ondoren Kultura sailak eta Foru departamentuak kudeatu, kultura azpiegitura diren neurrian. Berdin gertatu da lau urteko hiru epealditan, 1996tik 2007raino, Eusko Jaurlaritzak eta Bizkaiko Foru Aldundiak Guggenheim Bilbao Museoaren arte bilduma sortu eta garatzeko finantzatu ditugun arte lan erosketekin, hauek ere ez dira Kultura saileko edo Foru departamentuko ohiko aurrekontuetatik atera. Inbertsio horien buelta bi bideetatik jaso dituzte euskal erakundeek. Alde batetik, arestian aipatutako arrakastaren bidez. Guggenheim Bilbao Museoa bera dugu, beraz, itzulera bat. Bestalde, museoaren jarduerek gure ekonomian duten eragina dago, BPGari egiten dion ekarpena, enpleguan izan duen eragina, zerga bilketan... 

Inguruko arte eta kultur esparruari begiratuz (beste museoak, galeriak...) nola eragin dio, zure ustez, Guggenheimek? 

Guggenheim Bilbao Museoa euskal gizartearen suspertzaile kulturala eta ekonomikoa izateko eraiki eta sortu genuen. Eta bera gabe ezin da ulertu gaur egungo gure museo egitura, Bilboko Arte Eder Museoaren indarraldia; Artium, Arabako Arte Garaikidearen Euskal Museoaren sorrera eta garapena; Tabakalera egitasmoa, edo eta Bilbon, museoaren inguruan garatutako arte galerien mugimendua. Eragina nabarmena da. 

%5era ez da iristen Bilboz kanpoko euskal herritarren bisitari kopurua. Euskal herritarren artean onarpenik edo interesik ez duela esan nahi du horrek? Zein da zure irakurketa? 

Urriaren 14ean, joan den igandean, Guggenheim Bilbao Museoak ateak itxi zituenean, 9.907.915 bisitari izatera iritsi zen. Horietatik 8.421.728 Euskaditik landa etorritakoak ziren eta, beraz, gure Museoaren lehen hamar urte hauetan, Arabatik, Bizkaitik eta Gipuzkoatik etorritako 1.486.187 lagunek bisitatu dute, hots, bisitari kopuru osoaren %15a. Ez dut esku artean hamar urte hauetan Bizkaitik landa, beste bi lurraldeetatik etorritako bisitarien kopurua, eta ontzat eman dezagun aipatzen duzun %5a -ziurrenik hamar urteetako metatuan ehunekoa handiago izango bada ere-. Horrek 500.000 bisitari inguru jasotzea lekarke Araba eta Gipuzkoatik, eta kopurua ez litzateke txantxetakoa, biztanleria kontuan izanda. Azken hamar urte hauetan, Guggenheim Bilbao Museoa dugu, arte plastikoen alorrean, Euskal Herrian eta mundu osoan, euskal herritarrok gehien bisitatu dugun museoa. Arte plastikoen alorrean diot eta ez da makala, horren barruan arte garaikideaz ari baikara. Hori interes eza ote da? Ez dut uste. 

Arte amerikarra erakutsi du batik bat Guggenheimek. Bilbon kokatua dagoen museoa izanik, ingurukoa, Euskal Herrikoa, Europakoa ez luke gehiago erakutsi behar? 

Gehienbat arte garaikidea eta erakusketa jakin batzuetan herri edo kultura desberdinen ibilbide artistikoak erakutsi du azken hamar urte hauetan Guggenheim Bilbao Museoak, baina beti goi mailako artea, hori baita bere zeregina. Museoak bere eginbeharren artean zehaztua du arte garaikideari zuzendutakoa izango dela, eta horren barruan 1945. urtetik eta gaur egungo arteari zuzendua. Horrek ez du kentzen XX. mende osoko arteari zabaltzea, edo artista handi baten zein herrialde edo kultur eremu baten inguruko bildumak erakustea, edo arte eta teknika desberdinen arteko hartu-emanak ikusgai jartzea. Txina 5000 urte, Errusia!, Azteka Inperioa,%100 Afrika, orain bertan zabalik den Art in USA: 300 urteko berrikuntza, edo eta Paris artearen hiriburua, Rubens eta bere garaia, Migel Anjel eta bere garaia, Albert Durero, Giorgio Armani, Motozikletaren artea erakusketak zabaltasun horren lekuko bikainak ditugu. 

Hemendik aurrera? 

Orain arteko arrakasta sendotu eta garatu behar dugu. Geroa hemendik aurrera egingo dugunaren baitan egongo da. 

